
JABATAN PENGAWALSELIAAN DAN JAMINAN KUALITI (RQA)

Kalau setiap kampung ada penghulunya, maka Encik Mohd Rashid Sidek 
boleh dianggap ‘penghulu’ dalam kalangan komuniti kakitangan universiti 
kita ini. Selaku Pengerusi Kelab Sosial dan Rekreasi Staf (dikenali sebagai 
Sta� Social and Recreational Club atau singkatannya, SSRC) UNIRAZAK, 
Rashid memang dikenali ramai dan mudah didekati oleh rakan sepejabat 
tanpa mengira lapisan dan usia.

Razakian kita pada minggu ini merupakan seorang yang telah bekerja di 
UNIRAZAK sejak tahun 2011. Beliau berpendirian bahawa senioriti staf 
bukanlah halangan untuk pergaulan sesama pekerja, lebih lagi untuk 
bersama terlibat dalam aktiviti riadah atau sukan. Perkara yang penting 
adalah menjaga batas pergaulan, menggunakan akal, dan berpemikiran 
logik dalam menangani masalah tugas harian.  

Kini bertugas di Jabatan Pengawalseliaan dan Jaminan Kualiti (lebih 
dikenali sebagai Regulatory and Quality Assurance Department atau 
singkatannya RQA), beliau dan rakan sepasukan di RQA menggalas 
tanggungjawab memastikan hal ehwal prosedur dan mutu pendidikan 
universiti berada pada tahap tertinggi. 

“Bekerja dengan jabatan RQA ini memerlukan pemerhatian yang terperinci 
dan mendalam bagi menjamin garis panduan pembelajaran yang efektif 
selain mengikut prosedur yang telah ditetapkan oleh Kementerian 
Pendidikan dan Agensi Kelayakan Malaysia (MQA). Perkara ini demi 
memastikan kita menghasilkan graduan UNIRAZAK yang berkualiti.” 

Berasal dari Masjid Tanah, Melaka, Rashid bermula sebagai seorang guru 
sekolah rendah selepas tamat pengajian di Maktab Perguruan 
Temenggong Ibrahim (MPTI), Johor Bharu. Beliau telah berkhidmat dalam 
sektor perbankan selama lebih 14 tahun bermula dengan Kwong Yik Bank 
dan seterusnya di Maybank (sebelum ini Paci�c Bank), sebelum bertugas di 
UNIRAZAK.

Pengalaman kerja beliau agak unik kerana mempunyai latar belakang 
dalam bidang perbankan dan pendidikan. Setelah merasa asam garam 
bekerja sekian lama dalam sektor swasta, Rashid mempunyai pandangan 
yang tersendiri terhadap tugas dan tanggungjawab.

“Staf yang cemerlang sentiasa mementingkan disiplin masa dan cara 
berkerja. Namun, bagi saya apa yang lebih bernilai ialah bekerja dengan 
hati yang ikhlas, dan ada sifat ‘volunteerism’ atau semangat melakukan 
lebih dari yang dijangka,” kata Rashid. “Staf sendiri perlu memberi nilai 
kepada proses bekerja itu, bukan sekadar mahu menyiapkan kerja,” tambah 
beliau.

Di samping tugas harian, Rashid mengetuai inisiatif dengan mewujudkan 
pelbagai acara sukan dan rekreasi demi menguatkan lagi semangat 
kekeluargaan UNIRAZAK. Antara aktiviti yang dianjurkan Kelab Sosial dan 
Rekreasi UNIRAZAK (lebih dikenali dengan akronim SSRC) termasuklah 
sukan badminton, perlawanan bola sepak, Family Day, Treasure Hunt, Party 
BBQ, kelas senaman zumba dan lain-lain lagi.  

Kami cuba mencungkil harapan Rashid tentang masa depan UNIRAZAK. 
Kata beliau, “Seperti staf yang lain, saya berharap UNIRAZAK sentiasa 
cemerlang dalam usaha menambahkan lagi bilangan pelajar.” 
Sememangnya, sasaran pengambilan pelajar baru adalah cabaran yang 
perlu dihadapi semua warga UNIRAZAK setiap tahun, secara langsung 
mahupun tidak.
 
Sebelum kami akhiri temuduga, kami bertanya apakah nasihat ‘penghulu’ 
kita kepada warga kerja UNIRAZAK? Beliau memikir sejenak sebelum 
berkata, “Dalam bekerja, saya mengamalkan sikap ikhlas dan menjalankan 
tugas mengikut prosedur. Saya percaya jika kita terus ikhlas dalam tugas, 
rezeki itu (akan datang dengan) luas.” 

Tambah beliau, “Rezeki bukan sahaja perlu bermakna wang ringgit. Ia 
datang dengan berbagai bentuk, samada anak mendapat keputusan 
cemerlang di sekolah, mahupun juga kebahagiaan keluarga. Semua itu 
juga rezeki.”

